
Um leikskólann 

Leikskólinn Iðavöllur er fjögurra deilda leikskóli staðsettur við Gránufélagsgötu á Akureyri. 

Húsið er 665 m² og lóð leikskólans er 4.174 m².  Iðavöllur tók til starfa í núverandi byggingu 

2001 og er að fara inn í sitt 17 starfsár. Nafn leikskólans svo og nöfn deilda eru sótt í norræna 

goðafræði, en deildirnar heita Álfheimur, Glaðheimur, Þrymheimur og Jötunheimur. 

Leikskólinn er rekinn af Akureyrarbæ, er einsetinn með 90 rými og er boðið upp á 4.0 til 8.5 

tíma dvöl fyrir börnin. Leikskólinn opnar kl. 07:45 og lokar kl. 16:15. 

Leikskólastjóri er Anna Lilja Sævarsdóttir. 

Tölulegar upplýsingar um börn 
Áætlaður fjöldi barna veturinn 2018-2019 verður 88 börn. Á Álfheimi verða 18 börn í 

árgöngum 2016 og 2017. Á Glaðheimi eru 19 börn fædd 2015 og 2016. Á Þrymheimi 24 börn 

fædd 2015 og 2014. Á Jötunheimi eru 23 börn fædd 2013. Áætlaður fjöldi dvalarstunda 

verður 665,75. Meðaldvalartími er áætlaður 7,38.  

Fjöldi barna sem nýtur sérkennslu er áætlaður 9 börn auk sérkennslu tvítyngdra 

barna. Tvítyngd börn verða 22 talsins í vetur, eða 26% barna í leikskólanum. 

Sérkennskustjórastaða Iðavallar hefur nú verið aukin úr 50% stöðu í 100% vegna 

fjölda tvítyngdra barna í skólanum. Auk þess starfa tveir iðjuþjálfar í 75% stöðum við 

sérkennslu og stuðning ásamt 50% starfshlutfalli kennara sem sinnir stuðningi og 

verkefnastjórn vegna tvítyngivinnu. Sérkennslustjóri sinnir beiðnum frá foreldrum, kennurum 

og fræðslusviði vegna barna sem þurfa stuðning að einhverju tagi, s.s. málþroska, fatlana, 

heilsu, hegðunar o.fl. Hann sinnir einnig stuðningi við deildar vegna þessara mála, kemur in í 

foreldrasamstarf, fundi og sér um samskipti við þá fagaðila sem leita þarf til. Sérkennslustjóri 

og aðrir sem sinna stuðningi við einstök börn eða barna hópa mynda sérkennsluteymi sem ætlað 

er sem viðbót og styrkur við sérkennslustörf skólans 

 

Starfsmannamál 
Starfsmenn Iðavallar verða 28 í um 20 stöðugildum. Síðan bætast við 3 stöðugildi vegna 

sérkennslu sem sinnt er af leikskólakennurum og iðjuþjálfum. Hlutfall fagmenntunar verður í 

kringum 86%. Alls eru 2,5 stöðugildi tengd eldhúsi, en eldað er fyrir Iðavöll og Hlíðaskóla.  

Starfsfólk Iðavallar er iðulega hvatt til að leita sér símenntunar með því að sækja ýmis 

námskeið að eigin vali og frumkvæði. Hvatt er til þess að hver og einn nýti námsstyrki sinna 

stéttarfélaga og sé námskeið á dagvinnutíma halda starfsmenn dagvinnulaunum sínum á 

meðan á námskeiði stendur, tengist námskeiðið skólastarfi og starfsþróun.  

Námskeið á vegum leikskólans verða Skyndihjálparnámskeið frá Rauða krossinum á 

vorönn og síðan er áætluð námsferð erlendis á vorönn. Sameiginlegur dagur leikskólan á 

Akureyri verður haldinn í október og njóta starfsmenn þess efnis sem þar er boðið upp á 

ásamt því að deildarstjóri og iðjuþjálfi frá Iðavelli eru með fræðsluerindi um fyrirkomulag 

matsalar og hádegisverðarhlaðborðs skólans. Einhverjir starfsmenn fara á Hljóm-2 námskeið 

ásamt því að MIO stærðfræðiskimunarefni verður skoðað á vorönn. Aðrir starfsmannafundir 

fara í að huga að innra starfi skólans ásamt umræðu um framkvæmd þróunarverkefnisins Þar 

er leikur að læra – íslensku, að koma til móts við foreldra af erlendum uppruna.  

Áætlað er að öryggistrúnaðarmaður og öryggisvörður skólans fari á námskeið á 

vegum vinnueftirlits en dagsetning er ekki komin. Trúnaðarmenn sækja þau námskeið sem 

boðuð eru og skólastjóri og aðstoðarskólastjóri sækja fræðslu hjá Akureyrarbæ, s.s. bókhald, 

launavinnslu, skýrslugerð ofl. Skólastjóri mun einnig fara á ráðstefnu um Flæði (Mihali), 

haldna af leikskólanum Rauðhóli í Reykjavík í október. 

 

Faglegar áherslur 
"Þar er leikur að læra" eru einkunnarorð Iðavallar og í þeim felst stefna leikskólans.  

Daglegt líf á Iðavelli snýst um leikinn fyrst og fremst, athafnir, verkefni og samskipti sem 

miða að því að gefa börnunum fjölbreytt tækifæri til að læra, helst með því að uppgötva og 

reyna sjálf en stundum með dyggri aðstoð annarra. Verkefni snúast oftar en ekki um 

áhugamál barnanna og leitast er við að horfa á sterku hliðar hvers og eins, bæði barna og 

kennara. Í leikskólanum er jákvæð sýn á menn og málefni höfð að leiðarljósi. Sú trú að allir 

hafi sitt til brunns að bera mótar starfið. Horft er til Reggio Emilia stefnunnar varðandi 

ýmislegt í starfi skólans. Nánari útfærslu á starfi, hugmyndafræði, markmiðum og leiðum má 

sjá í skólanámskrá Iðavallar. 

 Í vetur verða smiðjustjórar starfandi í báðum listasmiðjum skólans. Þessir kennarar 

eru ekki deildarstarfsmenn, en taka á móti hópum barna af deildum til listvinnu og sköpunar 

alla morgna. 

Fjölmenning einkennir starf Iðavallar og er fjöldi tvítyngdra barna sá mesti hér af 

öllum leikskólum Akureyrarbæjar. Fyrir tveimur árum fékk skólinn fyrst styrk til 

þróunarverkefnis tengt fjölmenningu og tvítyngi frá Sprotasjóði, Þar er leikur að læra – 

íslensku, að koma til móts við foreldra af erlendum uppruna. Starfsmaður í leikskólanum var í 

50% stöðu á vorönn 2018 og vann með þessum hópi barna. Málörvun var rauði þráðurinn í 

gegnum starfið á tímabilinu, ýmist í formi málörvunarhópa og/eða einstaklingsþjálfunar. 

Einnig fór fram leikþjálfun og þjálfun í samskiptum sem og skimanir á orðaforða. Málörvun 

var áberandi í leikskólastarfinu og sérkennslu þar sem leikskólinn vann annað árið í röð að 

þróunarvinnu á tímabilinu í samvinnu við aðila frá MSHA. Með tilkomu verkefnisins vann 

skólinn að bættri og skilvirkari móttöku nýrra barna og einnig kom út greinagóð handbók 

leikskólans á íslensku, ensku og pólsku. Sprotasjóður veitti síðan leikskólanum þriðja styrkinn 

til þess að efla enn betur málörvunarstarf sem unnið verður að á þessu skólaári, 2018-2019.   

 

Mat og umbætur 
Könnun til foreldra er lögð fyrir á hverju vori þar sem veturinn er gerður upp. Farið er vel yfir 

niðurstöður þeirrar könnunar og þær notaðar í mati skólans. Ytra mat á skólastarfinu er í 

höndum sveitarfélags og Menningar- og menntamálaráðuneytis. Heilbrigðiseftirlit kannar 

aðstæður í leikskólanum reglulega og útileiksvæðið á að skoða af viðurkenndum aðilum 

árlega.  

 Formleg lok þróunarverkefnisins okkar eru í lok skólaársins og mun mat á verkefninu 

verða framkvæmt um það leyti. Að auki verður farið í rýnivinnu á innra skipulagi skólans og 

deildanna með það í huga að stuðla að koma auga á álagsþætti og streytuvalda í skólastarfi 

og starfsumhverfi barna og kennara. 

 Umbótaáætlun verður gerð gefi einhverjir matsþættir tilefni til umbóta og þróunar 

sem vinna þarf meira með. 

 

Foreldrasamstarf 
Eitt af markmiðum Iðavallar er að fjölbreytt og gott samstarf við fjölskyldur barnanna. Við 

teljum mikilvægt er að góð samvinna náist milli foreldra barnsins og starfsfólks þar sem 

gagnkvæm samvinna og trúnaður er forsenda þess að barninu líði vel. Áhersla er lögð á opin, 

jákvæð, dagleg samskipti við foreldra. Kynningarfundir hverrar deildar eru haldnir í 

september og þá er vetrarstarfið kynnt. Foreldrasamtöl fara fram í október og maí. 

Kynningarfundir fyrir nýja foreldra fara fram viku áður en aðlögun hefst.  

Hluti af þróunarverkefninu Þar er leikur að læra – íslensku, að koma til móts við 

foreldra af erlendum uppruna er bætt samstarf og upplýsingagjöf til foreldra af erlendum 

uppruna. Til þess að leggja því markmiði lið hafa kennarar skólans útbúið handbók 

leikskólans. Handbókin er aðgengileg á nokkrum tungumálum og er rafræn á heimasíðu 

skólans. 

Að auki fá foreldrar mánaðardagatöl send í tölvupósti, upplýsingatöflur í forstofum 

eru nýttar til frásagna af viðfangsefnum dagsins og vikupóstur er sendur á foreldra með 

helstu upplýsingum og samantekt á nýliðnu starfi. 

Foreldrafélag er starfandi við skólann og í stjórn sitja átta foreldrar hverju sinni. 

Félagið stendur fyrir ýmsum uppákomum yfir árið s.s. jólaskemmtun, jólakaffi, sveitaferð og 

vorhátið. 

Aðalfundur foreldrafélags er haldinn í lok september eða byrjun október.  

Foreldraráð er einnig starfandi við skólann og í því eiga sæti 3-4 foreldrar á hverju ári. 

Kosning til foreldraráðs fer fram á aðalfundi foreldrafélags ár hvert. Foreldraráð fundar að 

minnsta kosti þrisvar yfir veturinn og oftar ef þörf krefur. Nánari upplýsingar um 

foreldrafélag og foreldraráð er að finna á heimasíðu skólans. 

 

Samstarf við grenndarsamfélag 
Samstarf við Fræðslusvið Akureyrarbæjar felst m.a. í eftirlits og ráðgjafahlutverki starfsfólks 

sviðsins gagnvart skólanum, en Fræðslusvið heldur að auki utan um fundahald og 

samráðsvettvang milli Akureyrarskólanna ásamt ýmis konar fræðslu. 

Þegar leita þarf aðstoðar utan skólans vegna sérþarfa einstakra barna er leitað til 

ráðgjafa Fræðslusviðs, en þar starfar fjölbreyttur hópur ráðgjafa. Slíkt samstarf er ávallt í 

samvinnu foreldra, skóla og ráðgjafa. 

Mikið og gott samstarf er við hverfisgrunnskólann Oddeyrarskóla. Á hverju ári er 

endurnýjuð samstarfsáætlun milli skólanna. Heimsóknir eru á báða bóga. Að auki fær 

Iðavöllur að njóta góðs af íþróttahúsi Oddeyrarskóla einu sinni í viku til íþróttaiðkunar. 

Logi og Glóð nefnist samstarfsverkefni við Slökkvilið Akureyrar. Slökkvilið kemur í 

tvær heimsóknir og þess á milli sinna elstu börnin eftirliti á ýmsum öryggisþáttum. 

Gott samstarf er við fyrirtækið Nomaco sem staðsett er stutt frá skólanum. Kennarar 

og smiðir Nomaco hafa hannað saman húsgögn fyrir leikskólann. 

 

Skóladagatal – dagskipulag 
Dagskipulag Iðavallar verður með eftirfarandi hætti: 

07:45 Leikskólinn opnar  

08:00-08:30 Morgunverður  

08:30-11:20 Nám og leikur  

11:20-12:00 Hádegisverður  

12:00-13:00 Hvíld  

13:00-14:15 Nám og leikur 

14:15-14:45 Síðdegishressing  

14:45-16:00 Nám og leikur  

16:15 Leikskólinn lokar  

 

 

 

 

 

Meðfylgjandi er skóladagatal fyrir skólaárið 2018-2019. 

